
   Пуйăссем

   Геннадий Айхи | Сăвă

   Эй, ман тунсăх, çул тунсăхĕ! Эп асилетĕп

Иржи Волькерăн, чех сăвăçин, сăмахне:

«Пуйăссем, эп илтетĕп эсир чĕнннне!»

Асăмра эп каллех юратса тинкеретĕп

Семафорăн çинçе шевлине.



Зй, машин çăвĕпе чăпарланнă ик атă!

Çул çинчи курăксем сулланса тивнĕ май,

тусанланчĕç вĕсем, тусанланчĕç пĕрмай

Асăмра та пулин çул çине эп тухатăп:

эп курни — сахал мар, курманни те — нумай!



Пуйăссем, пуйăссем — малаллах ыткăнаççĕ,

антрацит пек ялтраççĕ хула çурчĕсем,

каçсерен рельсăсем çумĕнчи хунарсем

хĕрлĕ çутă сапса, шăппăн, лăпкăн çунаççĕ —

пĕчĕк Пимен ларать пек кашни хунарта,

ман кун-çулăм çинчен тем çырать пек унта!



Эп вакун шăв-шавне кунĕн-çĕрĕн илтетĕп,

хуласем, тинĕссем уçакан тусăмсем!

Çĕр çинче, эп пĕлетĕп, пур урăх çынсем —

тахçанах уçса-тупнă çуртсем ăшенче те

сĕтелсем çеç уçса пурнакан этемсем!



Вакунра хăй çутаççĕ — çывхарчĕ çу каçĕ...

Сарă çӳçлĕ хĕрарăм ялан ман асра:

пĕчченех вăл ларать пуль таçта, аякра —

кантăк уçă... Хырсем шавламашкăн пуçлаççĕ,

юханшыв сас парать чăтлăхра...

  